
      

 
 

 
Samorka eru samtök orku- og veitufyrirtækja á Íslandi. Innan 
samtakanna starfa fráveitur, hitaveitur, vatnsveitur, 
raforkuframleiðendur, raforkusalar og flutnings- og 
dreifingaraðilar raforku 

Umsögn um tillögur átakshóps um úrbætur á innviðum í framhaldi af fárviðrinu í desember 2019 

 

Samorka fagnar þeirri áherslu á uppbyggingu samfélagslegra mikilvægra innviða sem tillögur 
starfshópsins fela í sér. Það er jákvætt ef skilningur á þörfinni fyrir slíka uppbyggingu er að aukast og 
hvetja samtökin ríkisstjórnina og Alþingi til þess að vinna að krafi að því að stærstu tillögurnar sem 
átakshópurinn leggur til varðandi uppbyggingu orku- og veituinnviða, nái sem fyrst fram að ganga. Í 
samantekt hópsins um tillögur sínar kemur fram að átakshópurinn „leggur  til fjölmargar aðgerðir til að 
styrkja innviði landsins í kjölfar óveðursins. Þær snúa meðal annars að  

• úrbótum á varaafli, 

• auknum áreiðanleika raforku- og fjarskiptakerfa, 

• skilgreiningu á hlutverki og mönnun fyrirtækja og stofnana, 

• samræmingu skipulags innviða, 

• eflingu almannavarnakerfisins, 

• fræðslu og upplýsingagjöf til almennings og eflingu rannsókna og vöktunar á náttúruvá.“ 

Samorka tekur undir þessar megináherslur og minnir á að óveður sem þetta getur brostið á hvenær 
sem er; á næstu dögum eða næsta vetur og því áríðandi að fylgja eftir þeim úrbótum sem nauðsynlegar 
eru til þess að lágmarka líkurnar á að það ástand sem upp kom endurtaki sig.   

Í umsögn þessari er að finna áherslur og athugasemdir Samorku varðandi þær aðgerðir og áherslur í 
tillögunum sem varða landið allt eða orku- og veitugeirann í heild sinni. Ekki er fjallað um aðgerðir sem 
varða einungis ákveðin orku- og veitufyrirtæki, og vísar Samorka til umsagna þeirra fyrirtækja og gagna 
sem þau skiluðu inn í vinnu átakshópsins, jafnframt er mikilvægt að hafa samráð við hlutaðeigandi 
fyrirtæki í framhaldinu varðandi útfærslu þessara aðgerða. 

Kostnaður 

Hvað varðar flýtingu á fjárfestingum í orku- og veitumannvirkjum, þá er ljóst að þær fela í sér mikinn 
kostnað. Samtökin leggja áherslu á að í tilfelli dreifikerfanna er aðkoma stjórnvalda nauðsynleg til þess 
að flýting framkvæmda hafi síður áhrif til hækkunar á gjaldskrám. Ekki er fjallað um stofnkostnað og 
aukinn rekstrarkostnað vegna þessara aðgerða í áætluninni og kallar Samorka eftir því að það verði 
gert í uppfærðri aðgerðaáætlun.  

Einföldun og aukin skilvirkni í leyfisveitingarferlum vegna framkvæmda við flutningskerfi raforku 

Í lýsingu á aðgerðum sem ljúka á innan eins árs kemur fram að „framkvæmdir í flutningskerfi raforku, 
sem eru á kerfisáætlun, hafa tafist verulega undanfarin ár, m.a vegna leyfisveitingarferlis og tafa í 
stjórnsýslu“.  Fram kemur að „það hafa einstaka þjóðhagslega mikilvægar framkvæmdir tekið meira en 
10 ár í stjórnsýslumeðferð ýmissa ólíkra stofnana og sveitarfélaga. Rekja má það til óskilvirkra 

leyfisveitingarferla sem ekki eru samræmdir í tíma eða rúmi, ekki er staðið við lögbundna tímafresti, 
kæruleiðum á mörgum stigum“. Þá kemur einnig réttilega fram að „sérstök óvissa og flækjustig er með 
framkvæmdir sem fara yfir nokkur sveitarfélög“. Hér er að mati Samorku um að ræða gríðarlega 
mikilvægt mál sem taka þarf á sem allra fyrst. Skilvirkt leyfisveitingarferli og stjórnsýsla í kringum 
framkvæmdir eru lykilþáttur í orkuöryggi, og ef það verður ekki lagað eru takmarkaðir líkur á því að 
þau verkefni hópurinn leggur til, komist ekki til framkvæmda. Þannig myndu þau góðu markmið sem 
koma fram í tillögum hópsins ekki ná fram að ganga. Þannig er það ákaflega jákvætt að „einföldun og 
aukin skilvirkni í leyfisveitingarferlum vegna framkvæmda við flutningskerfi raforku“ er ein af 10 
vörðum varðandi árangur tillagnanna. 

Samorka tekur undir og niðurstöður hópsins varðandi þetta mál: 

• Lögfest verðir heimild til að taka sameiginlega aðalskipulagsákvörðun þvert á 
sveitarfélagamörk vegna framkvæmda við flutningskerfi raforku 

• Lögfest verði heimild til að skipa sérstaka stjórnsýslunefnd, sjálfstætt stjórnvald sem fjalli um 
raflínur sem liggja eiga um fleiri en eitt sveitarfélag. Mikilvægt er að sú nefnd verði skipuð 
sérfræðingum á sviðinu. 

• Þá fagna samtökin sérstaklega því að ætlunin sé að gagnvart framkvæmdaaðila, almenningi, 
stofnunum og hagsmunaaðilum verði ein sameiginleg ásýnd og samskiptaleið (one-stop-shop). 
Mikilvægt er að sú leið verði útfærð rafrænt þannig að markmið um skilvirkni, gagnsæi og 
einföldun náist fram. 

Orkuöryggi: 

Samorka gerir athugasemd við að í umfjöllun hópsins um orkuöryggi og þeim aðgerðum sem snúa að 
því er ekki mikið fjallað um framboð á orku og orkuvinnslu. Nægilegt framboð af orku er órjúfanlegur 
hluti af orkuöryggi þjóðarinnar og kalla samtökin eftir því að áður en endanleg aðgerðaáætlun kemur 
fram verði fjallað betur um að: 

- Nægilegt framboð sé af endurnýjanlegri orku til að uppfylla þarfir þjóðarinnar til framtíðar. 
Þetta er sérstaklega mikilvægt nú þegar fram eru komnar hugmyndir um að friða gegn 
orkuvinnslu viðamikil landssvæði sem innihalda stóran hluta af orkuauðlindum landsmanna. 

- Þar sem um er að ræða aðgerðaáætlun um uppbyggingu innviða fyrir raforkukerfið í heild þarf 
að fjalla betur um raforkuvinnslu, t.d gæti verið mikilvægur hluti þeirrar uppbyggingar að auka 
við orkuvinnslu á svæðum þar sem langt er í næstu virkjanir. 

Varaafl 

Fram kemur í tillögunum að skortur sé á heildarsýn yfir varaafl í landinu og að skilgreina þurfi 
grunnviðmið um varaafl. Samtökin taka undir það sjónarmið og eru tilbúin til að taka þátt í allri vinnu 
á vettvangi stjórnvalda til að ná fram þessari heildarsýn. Þá er jákvætt að fara eigi í skoðun á notkun 
endurnýjanlegrar orku fyrir varaaflstöðvar. Samorka hefur tekið málið upp við Orkustofnun og lagt ríka 
áherslu á að því verði lokið hið fyrsta. Minnt er á að áríðandi er að Orkustofnun skilgreini þörf fyrir 
varaafl á landinu og skilgreini grunnviðmið og útfærslur sem snúa að því.  

Mikilvægir innviðir 

Varðandi aðgerð LAN-129 þar sem ætlunin er að skilgreina formlega og lögfesta hverjir eru mikilvægir 
innviðir landsins, þá tekur Samorka undir aðgerðina og minnir á mikilvægi þess að stjórnvöld verði í 
góðu samráði við viðeigandi hagsmunaaðila í þeirri vinnu 

Nýting varma 

Samorka hefur lengi haldið því á lofti að öruggt framboð á varma sé mikilvægur hluti orkuöryggis 
þjóðarinnar. Þegar kemur að útfærslu og framkvæmd aðgerða varðandi varma kalla samtökin eftir 
góðu samráði við Samorku og hitaveiturnar. Minna má á að farið var í virkjun Nesjavalla, Svartsengis 
og Heillisheiðar til að anna varmaþörf höfuðborgarsvæðisins, þá eru hitaveitur einn mikilvægasti 
samfélagslegi innviðurinn víða um land. 

Snjallvæðing vega 

Samtökin taka undir markmið aðgerðar LAN-090 um að tryggt verði að gert sé ráð fyrir svæði til 
lagningar strengja meðfram þjóðvegum í hönnun vegaframkvæmda. Með sama hætti má minna á 
mikilvægi þess að horft sé til hitaveitulagna meðfram þjóðvegum. 

 
 
Að lokum þá vill Samorka ítreka hversu jákvætt er að stjórnvöld hafi lagt upp í þessa vinnu og markvert 
hversu jákvæðar og mikilvægar tillögur eru komnar fram á stuttum tíma. Þá lýsa samtökin sig tilbúin til 
að koma að frekari vinnu við aðgerðaáætlunina. 
 
Að öðru leyti vísast til umsagna einstakra aðildarfyrirtækja Samorku. 
 

 

Virðingarfyllst, f.h Samorku 

 

 

Páll Erland, framkvæmdastjóri. 


